
YALB’ ANIL TX AN

Hach wuxhtaq, hach wanab’, hex kuywajwom icham anima yul kab’il g'anej kab’il b’eyb’s , jun tx’an un lanan
hejaqonti’ haton tx'an STXOLILAL TZET HOQ YU SKUYLAY tx’an un yet sbab’el tzagn kuyuj yet heb’ icham
anima yojtagxa iloj un yuj, kax lananxa stoj heb’ slaj skuywitu’. Haton tx’an chi aloni tzet hoq yun heq'anon
tx’an ayau kuyujtu yul, yujtu’ xan yowalil hoq hakuy tx’an hachti hatx’ogli yin sb’ab’elal, kax hoq hihon ok stxolil
skuyuj heb’ .

Ayay txolilal tzet hoq yun skuylay jun jun kuyujtu’, ha hamulnajil tol hoq hasayila’ kax hoq hakuyuon yet moanto
hatoj yin kuyuj tu’. Ayay tzet YOJTQB'ALIL yowalil hoq yojtagnej heb’, ayau tzet hoq yun HAMONTEN ok heb’
yin jun jun tugan kuyujtu’ (ma SMONTEB’ALL), ay k’apax ay stxolilal SAJACHAJB’ALIL kuyujtu yul tx’an, k'al
tzet hoq yun yok SAYB’EJ ILAL yin heb’ yet chi lajwi jun jun tugan kuyujtu’. Haton ayay yul tx'an, haton hoq kam
hakuyoni yet manto schahon ok heb’ skuyon jun jun tugan kuyuj ayayoq.

Yowalil tol chi higb’ej heb’ yin juntzan SMULNAJB’ALIL tx’an ayayoq. txolil k'al chi yun higb’ej heb’ yin jun jun

mulnajb’alil ayayoq. ma yin jun jun sayb’ej ilal.

Yug wal ch’an tyoxh ayach, ayach ok yin jun kuyujti’.
Kawaltontu’ chi yun skuylay icham animatu yin swatx'il, yin sjelanil yul kop’anjob’al, yul kob’eyb’al. Haxkatu’
man hoq kusaj sk’ul anima, haxkatu’ man hoq ispay aj kuyuijti yuj heb’.

Naq Ajtz’ib’



YOJTAQB’ALIL:

STXOLILAL TZET HOQ YUN SKUYLAY
SJUNNAHIL CHAM ANTIL

*» Hoq 1z’aqchaj el skuylay tzet chi yun stz’ib’layi, tzet chi yun illay aj tx’an un yul q’anjob’al. e« Jelan hoq yun yaq’lay b’inajoq jaywan
ayok stz’aqaniloq junahil koxol q’anjob’al hon.

SMONTEB’ALIL:

Yet manto sjaq heb’ chi kuywi tu tx’an,
kax chi hach g’anjab’ yib’an junnahil
xol konob’ q’anjob’al. Haton sb’i jun
maqan kokuyuj chi kochahok ti’.
Kayton tu chi yun hamonton ok heb’
yin juntzan kuyuj lanan kochahon ok
ti’. Chi kam k’apax halon b’ay heb’
ha jun junnahil tol tx’oq tx’oq yaq’lay
b’inaj yul jun jun konob’. Ha k’apax
jet ti’ tx’oq k’apax yali.

"Sjunnahil cham Antil" sb'i jun b'ab'el
tugan kuyujti'. Haton yul ayay
yik'tihal Cham Antil yetoq yuninal (ma
sjunnahil). Haton yib'an hoq kokuy
juntzanogxa kuyuj k'apaxoq. Tol chi
kam hamonten ok heb' yin.

JAQCHAJB’AL:

Ileq aj yojtagb'alil sb'ab'el maqan kuyuj hemasanil.
Chi k’al lajwi tu’ kax chi hejaqon tx’an kax chi
hexkuywi yin stxolilal kaqti:

Yilb’anil echelej: B’ab’el chi sje yilon heb’ yechel
jun kuyuj ti’, kax chi hexq’anjab’ tzet chiheyila’:
maktxel ayay yechel, jaywan heb’. Kax chi illay k’apax
aj sb’i jun ik’ti ayayoq.

Illaj un yin tz’inanil: Masanil heb’ chi kuywi tu’,
chi yilaj heb’ sb’i echelej kax chi yilon k’apax aj heb’
ik’ti yib’an SJUNAHIL CHAM ANTIL. Yin k’al
tz’inanil chi yilaj heb’ sb’ab’elal.

Illaj un yin kannuq’al: Ta max lajwi yilon aj heb’
yin tz’inanil. Kax chi hilon aj tx’an yetoq heb’ yin
kannuq’al.

Chi uj heyilon aj tx’an junel ma kayel, hemasanil ma
yin jun jun mochanil.

SMULNAJB’AL:

Yet hoq kan yin stz’aqanil jun tugan kuyuj ti’, tol
yowalil hoq hexmulnaj ok yin. Yuj tu’ xan yet chi
lajwi jun ik’ti yib’an SJUNAHIL CHAM ANTIL , ay
juntzan mulnajb’al ayok yin stxolilal. Igb’ej ok heb’
yin jun jun mulnajil ayay yin sb’ab’el, yin skab’ yin
yox. Chi k’al lajwi juntzan mulnajil ti’ ay juntzan
nab’alej maqan ok yul jun echelej chi yiq kaneb’
txikin. Ileq ajoq.

SAYB’EJ ILAL:

Ta chi hochej hasay hil ta max kan yuj
heb’ chi kuywi tu’, kax chi ok
q’anleb’al yin kaqti’:

-Aq’ tz’ib’ej ay heb’ junoq ik’ti yul
koq’anej. Yet chi lajwi stz’ib’en ay
heb’ tu’, kax chi ha sayon hila’ tatol
tz’aqan stz’ib’li heb’ yul q’anjob’al. Ta
k’amto wal chi uj yun juntzanoq kax
chi halon b’ay tzet wal chi yun yahon
ayoq.

-Q’anle el b’ay jun jun heb’ jaywan
anima chi sje jalon tol junahil skajayi.
Chi yaq’ k’al b’inaj heb’ sb’i jun jun
mak ayok yin. Ta ayto k’am chi
ajapnoq snab’al heb’ yin kax chi
hakolon heb’.

-Chi sje k’apax stxolon ay heb’ yul
yun jaywan ahok yin junahil: mam
ichamej, txutx ixpamej, k’ajolej,
kutz’inej, ihej txikinej, alib’ej. Aq’
tz’ib’e ay heb’ tzet yej sjunahil heb’
jun jun.

-Watx’nej junoq hun ayay sb’1 heb’yu!
kax chi hihon hakwenta mak chi uj yuj
maktxel k’amaq towal.




YOJTAQB’ALIL:

STXOLILAL TZET HOQ YUN LSKUYLAY
IKANEJAL

* Hoq tz’aqtzejom jelanil yin tz’ib’ yetoq iloj un yul q’anjob’al. ** Hoq ojtagejom sb’i tzet yok ikanejal koxol, haxka
sk'exanil xol juntzanoq xa konob’ laq. **¢ Hoq ojtagejom juntzan b’isb’al chi yiq: miman, txennej, yalixh.

SMONTAB’ALIL:

Yet manto sjaq heb’ yun kax chi hach
q’anjab’  jun b’egan yib’an ikanejal.
Tzetb’il chi yun jaq’on b’inaj jikan
yib’an pax chi yun yailay yul kastiya.
Tx’oq tx’oq yeli. Palta lajan k’al
yochejom yul jun jun konob’al.

Yet manto jaqchaj tx’an un lanan
skuyon heb’ tu’, kax chex q'anjab’
janik'og yetoq heb' yib'an tzet yun
yawten heb' sb'a jun jun nahil.

SJAQCHAJB’AL:

Yilb’anil echelej: yet jagan xa un. Q’an b’ay heb’ tol
chi ok tukan heb’ junoq b’eq yin yechel jun tugan kuyuj
ti’. Jun b’eqan tu’ kax chi haq’anlen b’ay heb’ tzet chi yil
heb’ yin. Chi sje yalon heb’ sb’i jun jun ayok yin echelej
tu’, chi sje sb’ison heb’ jaywan. Chi lajwi kax chi halon
tol IKANEJAL sb’i jun tugan kuyuj hoq kuylay ti’.
Ilaj un yin tz’inanil: Q’an b’ay heb’ kax chi yilon aj
heb’ ik’ti ayay yib’an ikanejal, yin tz’inanil.

Illaj un yin kannuq’al: Ta chi hil toxa max yilaj heb’ jun
junal yin tz’inanil, kax chi halon xin tol masanil hoq yillaj
tx’an junel xa, hasan xin tol yin kannuq’al. Chi sje
hachahon ok ha tx’oqli. Chi lajwi tu’ kax chi yaq’on heb’
yet hetoq. Chi uj k’apax yin jun jun mochanil.
SMULNAJB’ALIL:

Igb’ej heb’ yin juntzan mulnajil txolil yay yet chi lajwi
jun ik’ti yib’an ikanejal. Sb’ab’elal yowalil tol chi q’anjab’
heb’ yib’an tzet max yilajoq. Q’anlej b’ay heb’ ta ay
junoq q’anej man yojtaqoq heb’.

Skab’, chi hahigb’ej heb’ stz’aqtzen ay q’anleb’al ayay
yin jun echelej kaneb’ txikin yoki. Ayay stx’oxb’anil.
Yox, chi haq’on taq’wanej heb’ juntzan q’anleb’al ayayoq.
Chi sje stz’ib’on ay heb’ yul yun. Aq’ snateq heb’ tol
ay juntzan q’anej (b’ihej) junnej chi yun stz’iblayi. Haxka
jun tx’oxb’anil yin: hintxutx, hanwej, wanab’. Aq' tz'ib'ej
heb' junoq yal ik'ti yul yun ma yul echelej kaneb'
txikin ayay yul tx'an. Chi lajwi kax cha sayon hila'
tatol watx' ma ayto palta stz'ib'li heb'.

SAYB'EJ ILAL:

Chi lajwi k’al skuychaj iun tuqan kuyuj
yib’an IKANEJALU yuj kuywom, kax
chi hasayon hila’ tatoi max kan yuj
heb’ ma k’ainaqg.

B’ab’el, aq’ tz’ib’ej ay heb’ yikanil ay
yul sjunahil.

Skab’, aq’ tz’ib’ej ay heb’ hoyeb’og
jitz’b’anil junoq ik’ti yojtaq yib’an
ikanejal. Yox, q’anle} elog ta lajan
k’al yallay ikanejal yul masanil q’ane;j
chi yal masanil konob’ kajan yib’an
q’inal ti’.

Skan, q’anlej el tzet chi yal elapnoq
juntzan b’isb’al chi yiq mimantaq,
txench’an, jab’ch’an. Tz’ib’eq hab’ ay
heb’ yul yun.

Manchaj hak’aytoq, tol yowalil hoq
hihok sb’i heb’, haxka tu’ hojtaq k’al
maktxel lanar skan yuj, maktxel
k’amaq wal.




scheqteb’al heb’ yul yatut. Ma tzet cheqteb’al ay b’ay
xol heb’ yet k’ultaqil.

Ta ay junoq k’amto wal chi uj stz’ib’li yin stzaqanil
kax chi ska ek’ne yahon ay junoq ik’ti yul yun b’ay
sna.

Aq’ sjatnej masanil juntzan mulnajb’al ayay yul tx’an.
Jun junal chi yun stoj heb’ yin. v

Aq’ stz’ib’ej ay heb’ juntzan b’isb’alej haxka ti’:
mimeq cheqteb’al, txennej cheqteb’al, yalixh
cheqteb’al. Mimantaq yayji, txennej yayji, yalixh yayji.
Aq’ tz’ib’ej ay heb’ juntzanoq xa b’isb’alej yul yet
haxka juntzan stx’oxb’anil ayayoqti’.




YOJTAQB’ALIL:

STXOLILAL TZET HOQ YUN SKUYLAY
TZET YUJ XAN CHI SPOJ SB’A NUPAYIL

* Hoq tz’aqtzejom yillayi, stz’ib’lay q’anjob’al. ¢ Hoq uj stxolay tzet yuj xan ay nupayil chi spcj sb’a.

SMONTAB’ALIL:

Yet maqan to tx’an yuj heb’ kuywom
tu’, kax chi haq’on watx’k’ulal b’ay
heb’. Yet lanan ha chahon ok yich, kax
k’ujan k’ulal hoq hamonten ok heb’
yin jun tugan kuyuj ti yib’an tzet yuj
xan ay nupayil chi spoj sb’a.

Al b’ay heb’ tol yin jun jun tugan kuyu;j
ti’ ay kawan heb’ xala ix hoq
q’anjab’oq.

SJAQCHAJB’AL:

Yilb’anil echelej: Jagan xa tx’an yuj heb’. Al b’ay
heb’ kax chi ok tukan heb’ yin yechel ayayoq. Q’anlej
tzet chi yil heb’, jaywan anima chi q’anjab’i,
tzalojk’ulalmi heb’ skawanil ma kusil taq sk’ul heb'.
Chi lajwi he q’anjab’ yib’an kax chi yilon aj heb’ sb’i
jun echelej tu’.

Illaj un yin kannuq’al. Yin jun tugan kuyuj ti’ ay
kawan heb’ xala ix chi q’anjab’i, yuj tu’ xan tol hoq
illay aj tzet sq’anej heb’ xala yin kannuq’al. Puch mi
watx’ ta ay kawan hoq heb’ xala ix chi yillaj sataq
yetb’i. Chi sje higb’en heb’ yin. Chi sje yaq’on kawan
oxwanoq yin kawan taq heb’.

SMULNAJB’ALIL:

Yet chi lajwi yillay aj sq’anjob’al heb’ xala kawan ix
tu’ kax chi hilon aj b’ay tzet mulnajil ayay yul tx’an.
Chi yilaj heb’ hetoq haxka tu’ yojtaq heb’ tzet yetal
hoq q’anlejom b’ay heb’.

Ta chi yochej heb’ kax chi illay aj sq’anej heb’ xala
kawan ix. Ta k’amagq kax chi hexq’anjab’ yib’an syayil
jun xala.

Al b’ay heb’ kax chi tz’ib’on ay junoq ik’ti yib’an
juntzan pojb’al b’a yul konob’, tzet yuj xan chi uj
kaqtu’.

Aq’ txolay heb’ yul yun tzet yuj xan chi spjay sb’a
anima q’anjob’al nani.

Kaneb' maqan mulnajb'alil ayayoq. Jun junal chi yun
stoj heb' yin.

SAYB'EJ ILAL:

Aq’ staq’warej heb’
mulnajb’al ayay yul tx’an.
Aq’ stxolay heb’ yu! yur hoyeb’oq tzet
yuj xan chi spoj sb’a anima b’ay
kokonob’.

Aq’ staq’wanej heb’ mimantaq ma
txennej anima chi poj sb’a nani yib’an
payxa.

Chi hatz’ib’ej ay maktxel chi uj yuj
maktxel k’amaq.

jun yox




STXOLILAL TZET HOQ YUN SKUYLAY
AYLEB’AL YALJI UNIN

YOJTAQB’ALIL:

*» Hoq ojtagejom ayleb’al chi ok yet ayok jun xala ix yalan unin manto aljoq. *= Hoq ojtagjom stayneb’al unin yet chi
alji.
SMONTAB’ALIL: SJAQCHAJB’AL: SAYB'EJ ILAL:

Yet manto sjaq heb’ yun. Yowalil tol
hoqach q’anjab’ yib’an ayleb’al chi ok
yuj mamej txutxej, mam ichamej yet
toxa hoq aljoq junoq unin b’ay junoq
ak’ junahil. Haton hoq kuylay yin jun
tugan kuyuj heb’ unin.

Ileq aj yojtagb'alil skab' maqan kuyuj hemasanil. Ha
nani’ sjaqoq heb’ tx’an, kax txolil chi yun stoj heb’
yin kagqtila:

Yilb’anil echelej: Ayay yechel jun xala yob’ ix yin
sb’ab’elal. Kax chi hexq’anjab’ yib’an. Chi sje yalon
jun jun tzet chi yila’ ma tzet chi sna yib’an jun echelej
ti’.

Illaj un yin tz’inanil: Chi k’al lajwi heq’anjab’i, kax
chi halon b’ay heb’ smasanil tol chi yilaj heb’ tx’an
yin tz’inanil. Yet chi ok jun ilb’al un kaqti’, yowalil
tol k’am chi yaq’ b’il heb’ sxaq sti’.

Illaj un yin kannug’al: Chi hil slajwi tu’ kax chi
heyilon aj tx’an yin kannuq’al. Igb’ej heb’. Chi lajwi
yin hemasanil, kax chi ok yin jun jun mochanil.
Watx’mi ta chi uj yilon aj heb’ jun junal yin kannuq’al
sataq yetb’i. Chi kam yillay juntzan echelej k’ok’taq
ayay snan.

SMULNAJB’ALIL:

Yet chi lajwi k’al yillay aj tx’an yuj heb’ kuywom,
kax chi mulnaj ok heb’ yin juntzanoq xa kuyuj. Ay
kab' magan juntzan mulnajil ti ayayoq. Igb’ej ok heb’
yin.

. Yin juntzan b’ab’el magan mulnajb’al, ta chi yoche;j
heb’ chi watx’ji ta k’amaq, kax chi hex ek’toq yin
juntzan skab’.

. Yin skab’ kax chi haq’on stz’ib’ej heb’ junoq b’eyb’al

Yin jun junal chi haq’anle’el tzet
ayleb’al yojtaq jun jun yet chi alji junoq
unin.

Chi lajwi tu’ kax chi stz’ib’on ay heb’
jun junal yul yun yib’an junoq ayleb’al.
Aq’ illaj tx’an yin jun junal.




yet chi alji junoq unin b’ay sk’ultagq. Aytom maktxel
chi aq’on xaq an ma k’amaq xa. Chi sje q’anlejom
b’ay junoq cham icham winagq.

. Yin yox, chi ha kuyon b’ay heb’ juntzan q’anej chi
yiq mochanil (ma konjunto yul kastiya).

. Chi k’al lajwi hakuywi yib’an juntzan b’isb’al ti’
kax chi halon b’ay tol yowalil tol hoq tz’ib’i ay heb’
juntzan mulnajb’al ayayoq.

. Yet chi lajwi yahon ay heb’ kax chi hasayon hiloni
tatol watx’ ma k’amagq. Ta ayto palta yuj heb’ kax chi
hakuyon junelxa.

. Manchaq hak’aytoq tol ib’il kwenta huj ta lanan
skan yuj heb’ ma k’amagq. Tz’ib’ej ay sb’i heb’ k’amto
chi uj yuj kax chi hihon hakwewnta maktxel lanan
skan yuj.




YOJTAQB’ALIL:

* Hoq tzaqtzejom tz'ib' yul q'anjob'al.

STXOLILAL TZET HOQ YUN SKUYLAY
YET CHI ALJI UNIN TU'

*e¢ Hoq uj tz'ib'lay ay juntzan mochanil yin tz'aqganil.

s Jelan hoq yun yaq'lay b'inaj juntzan ayilal chi ok yet chi alji junoq unin.

SMONTAB’ALIL:

Magqanto tx’an yuj heb’ smasanil. Ha
nani’ q’anjab’an janik’oq xa yib’an
juntzan ayilal chi ok koxol yet chi alji
junoq unin. Kax chi hamonten ok heb’
yin jun tugan kuyuj yib’an ayleb’al yet
chi alji unin.

SJAQCHAJB’AL:

Ha nani kax chi sjaqon heb’ tx’an yin smasanil. Yet
jagan xa tx’an tu’ kax chi schahon ok stxolil kuyuj
xin.

Yilb’anil echelej: Al b’ay heb’ tol wal chi kam yok
t’anan heb’ yin echelej chi chahon ok kuyuj ti’. Chi
lajwi tu’ kax chi q’anjab’ heb’ yib’an tzet yetal chi yil
heb’. Aq’ yilaj heb’ sb’i jun echelej tu yin kayel
oxeloq, kawan oxwanoq heb’ chi yala’.

Illaj un yin tz’inanil: Aq' yilaj heb’ tx’an yin
tz’inanil. Jun ilb’al aj un ti’ haton yet k’am chi b’il
sxaq ti’ej. Kaqtu’ hasan kosat chi b’il janik’oq jiloni.
Juntaq b’eq chi ok wahan heb’ kax chi ok t’anan heb’
yin juntzan echelej kok’taq yejayoq.

Illaj un yin kannugq’al: Chi lajwi k’al tu’ kax chi
haq’anlen b’ay heb’ tatol max kan janik’oq ma k’amaq.
Ta ay junoq sq’anleb’al heb’ kax chi hab’eni. Chi
k’al lajwi tu’ kax chi halon b’ay heb’ tol hoq illay aj
tx’an yin kannuq’al. B’ab’el yin masanil, yintaq tu’
kax chi toj yin jun jun mochan. Yet chi lajwi kax chi
yaq’on jun kawanoq sataq yetb’i.
SMULNAJB’ALIL:

Ayay oxeb' mochan mulnajb’al yet chi lajwi ik’ti
yet. Jun junal chi yun hatoj yin yetoq heb’. Manchaq
hakaltoq.

B’ab’el, tol wal yowalil tol chi hexq’anjab’ yib’an
juntzan kuyuj ti’.

SAYB'E]J ILAL:

Ta chi hochej wal chi hil maktxel chi
kan yuj, ma maktxel k’amaq. . B’ab’el
chi hahok stxolil sb’i heb’ yin junoq
hun. Kax chi haq’anieni maktaq txel
max kan yuj ayilal chi ok yet chi alji
unin.

. Aq’ tz’ib’le ay heb’ junoq yalixh ik’ti
yib’an jun tuqan kuyuj ti’.

. Aq’ yilaj heb’ tzet max stz’ib’1 ayoq.
. Tz’ib’eq hab’ ay hoyeb’oq yechel
juntzan mochanil, yetoq juntzan
tz'ibb'al ti’: CH, E, H, J, K.










YOJTAQB’ALIL:

STXOLILAL TZET HOQ YUN SKUYLAY
SKAWIL SK’UL YALIXH UNIN

* Hoq ojtagejom oxeb’oq stayneb’al uni yet man hoq eq’ayoq. ** Hoq q’anlay b’isb’al yul q’anjob’al.
*s« Hoq ojtagejom tzet lojal chi slo’ yalixh unin.

SMONTAB’ALIL:

Magan tx’an.

Yowalil tol hoq hamonte ok anima yin
kuyuj. Na janik’oq tzet hoq yun
hamonten ok anima kuywom yin.
Yamita chi sje haq’anleni ta ay junoq
yal unin tol max kam b’ay k’ultaq
ayach ma junoq kawilal. Q’anlej tzet
yuj xan sub’uj chi yun skam unin. Chi
lajwi tu’ kax chi haloni tol haton
juntzan kuyuj ti hoq ok nani’.

SJAQCHAJB’AL:

Aq’ sjaq heb’ tx’an un tu’, tzet b’isb’alil xaq tx’an
b’ay max kan kuyuj tu’.

Yilb’anil echelej: Al b’ay heb’ kax chi yilon heb’
echelej ayayoq. Q’anlej b’ay heb’ tzet chi yil heb’.
Watx’mi yili jun unin ayay yechel ma k’amagq.
Tzet yuj xan chi tzaloj skul junoq unin. Chi lajwi
kax chi yilon aj heb’ sb’i jun tugan kuyuyj ti’.

Illaj un yin tz’inanil: Al b’ay heb’ kax hoq kuywi
heb’ stxoqli. Jun kuyuj tx’oqli ti’ haton jun kuyuyj
chi jal illaj un yin tz’inanil. Manchaq yaq’ b’il
heb’ sxaq sti’.

Illaj un yin kannuq’al: Ha nani’ kax chi halon
b’ay heb’ tol hoq illay aj tx’an yin kannuq’al.
Igb’ej heb’ b’ab’el. Yin smasanil, yin jun jun
mochan yin jun junal. B’ay ay echelej, kax chi hex
ok wahanoq kax chi hex q’anjab’ yib’an janik’oq.
SMULNAJB’ALIL:

Chi lajwi k’al yaq’on heb’ kayel oxeloq , kax chi
mulnaj ok heb’ yin. Ayay kaneb’ mochan
mulnajb[al yul tx’an. Yowalil tol chi paqtzejom
jun jun yin stxolilal.

Yin b’ab’el, ta ayto maktxel k’am wal chi uj yilon aj
tx’an, kax chi ka ek’neq yetoq heb’. Yowalil tol chi
hex q’anjab’ yib’an kuyuj ti’. Yib’an k’apax unin chi

SAYB'E]J ILAL:

Q’anlej b’ay heb’ tzet oxeb’oq
tayneb’al yet unin kax chi eq’ayi. Chi
sje tz’ib’on ay heb’ yul yun.

Aq’ tz’ib’ej heb’ yin txolil tzet lojal
chi yaq no’ no’, ma an te’ej.

Aq’ tz’ib’ej ay b’isb’al chi iapni yin
junk’al.

I













YOJTAQB’ALIL:

STXOLILAL TZET HOQ YUN SKUYLAY
SKUYB’ANIL HEB’ IX IX UNIN

* Hoq ojtagejom y’ib’an skuyb’anil heb’ ix ix unin. *» Hoq ojtagejom stz’ib’lay juntzan b’ihej ayok jun b’ijan -ej yin.
e« Hoq ojtagejom siz’ib’lay b’isb’al chi apni yin oxk’al.

SMONTAB’ALIL:

Magan ay tx’an yuj heb’. Kax chi
hamonten ok heb’ yin jun tugan kuyuj
ti yib’an skuywi heb’ ixix unin. Chi
sje haq’anlen b’ay heb’ ta masanil heb’
ix ix unin yul k’ultagb’al, yul
konob’laq chi kuywi b’ay iskwela ma
ayto heb’ k’am chi kuywi.

SJAQCHAJB’AL:

Jagan tx’an yuj heb’.

Yilb’anil echelej: Al b’ay heb’ tol chi kam yok t’anan
heb’ yin yechel jun tugan kuyuj ti’. Kax chi haq’anlen
b’ay jun jun tzet yetal ayok yin. Yowagqlil tol chi
q’anjab’ heb’ yib’an.

Illaj un yin tz’inanil: Yowalil k’apax tol chi illay aj
tx’an yin tz’inanil yuj heb’ jun junal. Manchaq yaq’
b’il heb’ sxaq sti’. Chi sje yilon aj heb’ kayeloq
stx’oqli yin tz’inanil tu’. Yet chi lajwi yilon aj heb’
xin, kax chi hatoj yin jun xa stxolilal.

Illay un yin kannuq’al: Ilaj tx’an yin kannuq’al sataq
heb’ b’ab’el. Chi lajwi tu’ kax chi halon b’ay heb’ tol
chi ok tzunan heb’ hintaq. Yintaqil hasan heb’ stx’oqli
yin smasanil, yin jun jun mochan ma yin jun junal.
Chi kam hab’eni tzet chi yun yalon heb’ jun jun q’anej,
ta k’amto chi uj yalon junoq q’anej kax chi hakolon
heb’.

Aq’ yilaj jun kawanoq heb’ sataq yetb’i, heb’ manto
yaq’ yet.

SMULNAJB’ALIL:

Mimantaq mulnajb’al ayay yul tx’an. Chi sje ha sik’oni
b’aytet hoq swatx’nej heb’. Ay oxeb’ magan juntzan
mulnajb’al tu ayayoq.

B’ab’el,chihanateq yin jun tugan kuyuj ti’ tol ay kawan
anima chi q’anjab’i chi sje yillay aj tx’an junel xa
yin kawan taqil kuywom tu’ , chi lajwi kax chi hex

SAYB'EJ ILAL:

Q’anlej b’ay heb’ tzet kuyujal max
yal jun ik’tihej max kuylayi. watx’
mi chi kuywi heb’ ix iX unin ma
k’amaq.

Aq’ tz’ib’ej ay heb’ junoq b’ihej chi
k’ayaj jun b’ijan -ej yet chi ok
yetoq junoq maktxel.

Aq’ tz’ib’ej ay juntzan b’isb’al ayay
yul smulnajb’al tx’an.







YOJTAQB’ALIL:

STXOLILAL TZET HOQ YUN SKUYLAY
SKAWILAL SK’UL HEB’ IX IX.

* Hoq ojtagb’ejom tzet yuj xan sub’uj yeq’ay heb’ ix ix. *» Hoq ojtagejom stz’ib’lay juntzan b’ihej ayok jun b’ijan -ej
yin. *** Hoq tz’ib’ejom sb’i b’isb’al yin stz’aqanil.

SMONTAB’ALIL:

Magqan tx’an yuj heb’.

Q’anlej ta ay b’ay chi yil heb’
junogtzan ix puch eq’an. Q’anlej tzet
yuj xan sub’uj yeq’ay ay heb’ xala ix.
Chi hex q’anjab’ yib’an. Chi lajwi kax
chi hamonten ok heb’ yin jun tuqan
kuyuj ti’ chi yiq skawilal sk’ul heb’ ix
ix.

SJAQCHAJB’AL:

Yet jaganxa tx’an kax chi jagchaj kuyuj haxka ti’.
Yilb’anil echelej: Al b’ay heb’ kax chi kam yok t’anan
heb’ yin yechel ayayoq, kax chi yilon aj heb’ sb’i jun
tugan kuyuj ti’. Chi sje haq’anlen b’ay jun junoq tzet
chi yil heb’ yin yechel tu’.

Illaj un yin tz’inanil: Al b’ay heb’ kax chi yilon aj
heb’ tx’an yin tz’inanil. Tol hasannej yetoq sb’aq satej
chi illay tx’an yin tz’inanil. Haxka tu’ hoq elapnoq
sjolom heb’ yin tzet ayay yin jun kuyuj ti’.

Illaj un yin kannuq’al: Igb’ej ok heb’ yin jun illaj un
yin kannuq’al. Yowalil tol chi hilaj tx’an sataq heb’.
Haxka tu’ hoq yab’ej heb’ tzet yok snuq’al. B’ab’el
yin smasanil, yintaqil yin mochanil, kax chi lajwi yin
jun junal sataq yetb’i. Ta mimantaq heb’ kuywom tu’
kawan oxwannej chi ek’toq sataq jun jun el.
SMULNAJB’ALIL:

Aq’ swatx’nej heb’ juntzan mulnajb’al ayay yuyl tx’an.
Txolil chi yun stoj heb’ yin jun jun. Igb’ej k’apax heb’
yin.

Aq’ tz’ib’ej ay heb’ junoq ik’iti yib’an eq’anil chi ok
yin heb’ xala ix.

Chi lajwi kax chi yilon aj heb’ sataq yetb’i tzet max
stz’ib’ej ayoq.

Aq’ tz’ib’ej k’apax b’isb’alej yul yun. Aq’ mulnaj heb’
yin mochanil.

SAYB'EJ ILAL:

Q’anlej b’ay jun jun tzet yab’ilal chi
sje yok yin heb’ xala ix ta k’am chi
staynej sb’a.

Q’anlej tzet lojal chi uj slohon heb’
xala ix yetoq yalixh unin.

Aq’ tz’ib’ej heb’ juntzan b’ihej chi
elkan jun b’ijan -ej yet chi ok yetoq
junoq maktxel.

Aq tz'ib'ej heb' sb'i b'isb'al yin tz'aganil.




YOJTAQB’ALIL:

STXOLILAL TZET HOQ YUN SKUYLAY

(B'AY MAX KA KOTIT HAYON QANJOB'ALON TI'?

* Hoq ojtagejom maktxel hon chi jiq q’anjob’al hon ti’. ** Hoq ojtagejom juntzan xa b’ihej yul q’anjob’al.

SMONTAB’ALIL:

Manto jagan tx’an.

Monte ok anima kuywom yin jun tugan
kuyuj ti’. Al junoq ik’ti yib’an
kokonob’ chi yiq q’anjob’al ti’. Chi
sje hawten junoq cham icham winaq
yojtaq janik’oq ik’ti tzet max yun yalji
aj kokonob’ ti’ yet payxa.

SJAQCHAJB’ALIL:

Ileq aj yojtagb'alil skan maqan yuyuj ti'.

Jagan xa tx’an.

Yilb’anil echelej: Ay jun yechel kokonob’ ayayoq.
Al b’ay heb’ tol chi kam yilon heb’. Chi sje yilon aj
heb’ sb’i jun jun q'anjob'alej ayay sb’i. Chi sje
heq’anjab’ janik’oq yib’an.

Illaj un yin tz’inanil: Al b’ay heb’ tol yowalil hoq
yilaj heb’ tx’an yin tz’inanil. Hasannej yetoq sb’aq’
sat chi yilaj heb’.

Illaj un yin kannugq’al: Ilaj tx’an sataq heb’ kuywom
tu’. Chi lajwi kax chi yilon k’apax aj heb’ tx’an yin
smasanil, yin mochanil, yin jun junal.
SMULNAJB'ALIL:

.B’ab’el chi sje yilon aj heb’ tx’an junel xa yin
kannuq’al ma yin tz’inanil.

.Q’anjab’aneq yib’an jun tuqan kuyuyj ti’.

Aq’ tz’ib’ej heb’ junoq ik’ti yojtaq icham taq anima
yib’an kokonob’.

. Aq’ tz’ib’ej heb’ b’ihej haxka chik’, kan, b’aq. Ta
chi ok heb’ yetoq junoq maktxel tx’oq chi yun heb’.
Haxka jun tx’oxb’anil ti’: hinchik’il, hachik’il, schik’il,
kochik’il, hechik’il, schik’il heb’.

*Aq' stz'aqtzeneq heb' juntzan mulnajb'alil ayayoq.
*Aq' tz'ib'ej heb' junoq ik'ti yib'an kokonob' g'anjob'al.

SAYB'EJ ILAL:

Aq’ tz’ib’ej heb’ tzel max kan yuj heb’
yin jun kuyuj ti’.

Aq’ tz’ib’ej heb’ hoyeb’oq nab’elej
yib’an b’ay max hon tit hayon
q’anjob’al hon t’.

Aq’ tz’ib’ej heb’ juntzan b’ihej chi yiq
kan yetoq jun b’ijan: hin, ha, s, ko, he,
s-heb’.

I




YOJTAQB’ALIL:

STXOLILAL TZET HOQ YUN SKUYLAY
B’AYTAL KAJAN HON Q’ANJOB’AL HON

* Hoq ojtagejom b’aytal kajan hon. **Hoq ojtagejom tzet stz’ib’i ay b’ihej k’am chi k’expoji.

SMONTAB’ALIL:

Chi sje haq’anleni ta ay heb’ kuywom
yojtaq b’ay chi apni yaqan kokonob’
q’anjob’al. Tzet lag konob’al kajan
kok’atan chi ok komojonal. Chi lajwi
tu’ kax chi halon tol jun tugan kokuyuj
ti’, haton yet b’aytal kajan hon
q’anjob’al hon ti’.

SJAQCHAJB’AL:

Ha nani’ sjaqoq heb’ tx’an, kax txolil chi yun stoj
heb’ yin tx’an kaqti’:

Yilb’anil echelej: Ayay yechel stx’otx’al Chinab’jul,
tx’oxok b’ay heb’. Chi sje k’apax yilon aj heb’ sb’i
jun jun mimeqtaq konob’ ayay sb’i. Q’anlej b’ay heb’
tatol chi nachaj yuj heb’. Ta k’amaq kax chi hatx’oxon
b’ay heb’ junel xa.

Illaj un yin tz’inanil: Al b’ay heb’ tol chi yilal heb’
tx’an yin tz’inanil smasanil. Manchaq yaq' b’il heb’
sxaq sti’.

Illaj un yin kannug’al: Yet chi yilon aj heb’ tx’an
yin kannuq’al tu’ kax chi tx’oxon heb’ smojonal
kokonob’ q’anjobn’al. Chi kam yallayi tzet konob’al
ay ayelb’a, ajelb’a, elelb’a, okelb’a. Ta k’am chi nachaj
yuj heb’ kax chi hatx’oxon b’ay heb’.
SMULNAJB’ALIL:

Ay oxeb’ maqan mulnajb’al ayay yul tx’an. Jun junal
chi yun stoj heb’ yin. Q’anlej b’ay heb’ ta ay junoq
ik’ti yib’an kokonob’ yojtaq heb’. Aq’ tz’ib’ej ay heb’
yechel Chinab’jul yul yun. Kax chi sb’onon heb’
yechel kokonob’ g’anjob’al. Tol watx’ chi yun yahon
ay heb’ smojonal kokonob’, kax chi yahon ay heb’
sb’i.

Aq’ tz’ib’ej juntzan b’ihej k’am chi k’expoj yet chi
ok jun b’ijjan ti yin: w,h,y,j, hey, y-heb’. Yet chi ok
yetoq junoq maktxel. Ay jun tx’oxb’anil ayay yul
tx’an. Chi kam heyiloni. Yin yox, kax chi ska-ek'nej
heb’ tz'ib'o b'isb'al yul q'anjob'al.

SAYB'EJ ILAL:

Aq’ tz’ib’ej ay heb’ yechel chinab’jul
yul junoq xaq un, kax chi yahon ay
heb’ smojonal kokonob’ q’anjob’al.
Aq’ tz’ib’ej heb’ jun b’ihej: KONOB’,
yetoq juntzan b’ijan yojtaq xa heb’.,
yul k’apax xaq un.

Aq’ tz’ib’ej heb’ b’isb’al chi toj yin
lajuneb’ yoxk’al kax chi kapni yin
oxk’al.




YOJTAQB’ALIL:

STXOLILAL TZET HOQ YUN SKUYLAY
KOPICHIL HAYON Q’ANJOB’AL HON.

*Hoq ojtagejom tzet spichil ichmamej q’anjob’al, tzet pax pichilej nani’. Hoq tz’ib’lay yin swatx’il b’isb’al yul q’ane;.

Hoq ilchajteq tzet chi ok pichilejal.

SMONTAB’ALIL:

Maganto tx’an yuj heb’.

Puch mi watx’ ta chi hak hapichil hach
kuywajwom hach, haxka yet juntzan
echelej ayayoq. Kax chi halon b’ay
heb’ tol yib’an pichilej hoq ok jun
tugan kuyuj ti’.

SJAQCHAJB’AL:

Ha nani kax chi sjaqon heb’ tx’an yet jun jun kax chi
ok kuyyj tu’.

Yilb’anil echelej: Al b’ay heb’ kax chi smatz’en heb’
echelej ayayoq. Q’anlej b’ay heb’ tzet yili pichilej
ayok yuj anima ayay yechel tu’. Kax chi haq’anleni
tatol ayto maktxel chi spichi sb’a kaqtu’.

Illaj un yin tz’inanil: Chi hal b’ay heb’ kax chi yilon
heb’ tx’an yin tz’inanil. Manchaq yaq b’il heb’ sxaq
sti yilon tx’an. K’ujan k’ulal yaq’on heb’.

Illaj un yin kannuq’al: Chi lajwi yilon heb’ yin
tz’inanil kax chi hilon aj tx’an sataq heb’ yin
kannuq’al. Chi lajwi tu’, kax chi yilon aj heb’ tx’an
yin smasanil, yin jun jun mochanil, yin jun junal. Ta
ay echelej ayayoq kax chi yilon heb’ k’apaxoj. Haxka
tu’ hoq kam yelapnoq snab’al heb’ yin.
SMULNAJB’ALIL:

Q’anlej b’ay heb’ tzet chi sna heb’ yin jun tuqan
kuyuyj ti’. Chi lajwi heq’anjab’i kax chi toj heb’ yin
juntzan mulnajb’al ayayoq. Ayay oxeb’ maqan
mulnajb’al yin. Jun junal chi stoj heb’ yin.
Tz’ib’eq hab’ ay heb’ juntzan sb’i pichilej. Kax chi
ok juntzan b’ijan chi yal tol ay mak ay yet. Ay jun
stx’oxb’anil yet: yetoq wexej, kamti chi yun skani:
hinwex, hawex, swex, kowex, hewex, swex heb’.
Aq’ tz’aqtzenej heb’ juntzan b’isb’al ayayoq.
QQ’anjab’aneq tzet chi ok pichile;j.

SAYB'E]J ILAL:

. Aq’ tz’ib’ej ay heb’ tzet pichilej max
yaq’kan ichmamej, tzet pichilej ayto
ek’ nani’.

. Aq’ tz’ib’ej ay heb’ jun b’ihej
CHANE], yetoq juntzan b’ijan chi yal
tol ay mak yet.

. Aq’ sb’is heb’ yul q’anjob’al pichile;j.
. Aq’ txolay heb’ yul junoq sxaq un
tzet chi ok kpichilejal.




YOJTAQB’ALIL:

STXOLILAL TZET HOQ YUN SKUYLAY
KOJELANIL HAYON Q’ANJOB’AL HON

* Hoq ojtagejom tzet jelanil aykan yuj heb’ itz’at sat ichmamej. ** Jelan hoq yun stxolay tzet jelanil ayay xol konob’
nani’. *** Ay junoq jelanil hoq kuychaj yuj heb’ kuywajom.

SMONTAB’ALIL:

Manto jaqan tx’an.

Q’anlej el b’ay jun jun heb’ kuywajom
tu’ tzet junoq sjelanil heb’ yojtaq.
Yamita yojtaq heb’ josoj te’, ma jatnej
xan ma ahoj aj na. Kax chi haq’anleni
tzet max yun skuyon heb’. Chi uj
heq’anjab’ junoq b’eqgan yib’an junoq
jelanil yojtaq heb’. Chi lajwi kax chi
halon b’ay heb’ tol haton juntzan kuyuj
ti hoq ok nani’.

SJAQCHAJB’AL:

Chi k’al lajwi tu’ kax chi sjaqon heb’ tx’an, kax chi
schahon ok heb’ skuywi kaqti’:

Yilb’anil echelej: Yet chi sjagon heb’ tx’an tu’ kax
ayman chi halon b’ay heb’ tol chi ok t’anan heb’ yin
jun b’ab’el echelej ayayoq. Q’anlej b’ay heb’ tzet chi
yil heb’, tzet chi sna heb’ yin jun echelej tu’. Haton
stx’oxb’anil juntzanoq jelanil ojtagb’il yuj anima yul
konob’ g’anjob’al tu’.

Mlaj un yin tz’inanil: Chi lajwi heq’anjab’ yib’an
echelej tu’ kax chi halon b’ay heb’ iol yowalil chi
yilaj heb’ tx’an yin tz’inanil, haxka tu’ hoq kam
yelapnoq snab’al yin jun jun tzet ayay yul jun tugan
kuyuj ti’.

Illaj un yin kannugq’al: Tatol max lajwi yilon aj heb’
tx’an yin stx’oqli, kax chi halon b’ay heb’ tol hoq ok
kuyuj yin kannuq’al. Jun tugan kuyuj ti’ jab’ jab’ nej
tz’ib’ ayayoq kax ay yechel. Yuj tu’ xan yowalil tol
hoq higb’ej heb’ b’ab’el. Ilaj jun b’ijan tz’ib’ kax chi
hach ok wahan hilon yin jun yechel ayayoq. Kax chach
q’anjab’ yib’an. Chi lajwi haq’on het kax chi yaq’on
k’apax heb' yet. B’ab’el chi yaq” heb' hetoq, chi lajwi
kax stx’oqli heb’ yin smasanil, yin jun jun mochan
ma yin jun junal. (Kawan oxwannej chi yaq’ sataq
yetb’i jun jun el).

SMULNAJB’ALIL:

Junnej mochan yejay mulnajb’al yul tx’an. Tol wal

SAYB'EJ ILAL:

Txoloq hab’ ay yul junoq sxaq un tzet
jelanil max skuykan heb’ itz’at sat pay
winaq ayon. Tzet jelanil cjtagb’il nani’.
Say hila’ ma q’anlej tatol lanan skuyon
junoq heb’ jelanil.

Q'anlej b'ay heb' tzet junoq jelanil ma
mulnajil hoq skuy heb' yin jun kuyuj
ayok ti'.
















YOJTAQB’ALIL:

STXOLILAL TZET HOQ YUN SKUYLAY
SB’AB’EL MAQAN KA EK’NEB’AL KUYUJ

*Hoq kam yojtagejom kuyb’al yib’an junahil, ikanejal; scheqteb’al, stayneb’al heb’ xala ix; ayleb’al yet chi alji junoq unin,
stayneb’al yalixh unin. *» Hoq kam k’apax yojtagejom yib’an tzet max yun yalji aj konobn’ q’anjob’al, tzet jelanil aykan yuj heb’ icham itz’at
sat jichmam,; haxka k’apax b’ay kajan anima q’anjob’al, tzet sb’i juntzan xa konob’ laq ayay yul skwenta Chinab’jul, tzet sb’i junan witz ak’al,
a’ej, ma k’ultagb’al yul skwenta konob’ q’anjob’al. ¢ Hoq kam yojtagejom yallayi ma stz’ib’lay b’isb’al yul q’anjob’al. ss Hoq kam
yojtagejom stz’ib’lay q’anjob’al yin tz’aganil yetoq mayuskula, yetoq k’apax jun jun b’ijan chi yal tol ay mak ay yet junog b’ihej yul q’anjob’al.

SMONTAB’ALIL:

Hach kuywajwom!

Yin jun maqan ka ek’neb’al kuyuj ti’,
tol hoq haq’ snateq heb’ kuywom tu’,
tzet max kuychaj yin juntzan hoyeb’
maqgan kuyuj max ek’ kanoq. Yuj tu’
xan, yet manto hachahon el yich ka
ek’neb’al ti’, tol yowalil hoq hakuy
b’ab’el, hatx’cqlil. Haxka tu’ man hoq
hasomtoq. Ayay hoyeb' magan
mulnajb’al ka ek’neb’al yul tx’an.
Txolil chi yun hetoq yin jun jun. Ha
nani’ kax chi halon b’ay heb’ tzet
kuyujal hoq okoq.

SJAQCHAJB’AL:

Chi k’al lajwi halon b’ay heb’ tzet kuyujal hoq ochejom
yun jun maqan ti’, kax chi sjagon heb’ yun, kax chi
hechahon ok kuyuj kaqgti’:

Yilb’anil echelej: Ay jun anima ayay yechel tol lanan
skuywi yul tx’an un yul q’anjob’al. Chi sje yalon heb’
tzet chi yun jun anima ayay yechel tu’, tzet lanan skuyoni,
ma tzet chi sna heb’ yib’an junoq anima chi kuywi kagtu’.
Yowalil tol chi ok q’umb’ab’ahil yib’an.

Illaj un yin kannug’al: Chi lajwi sq’anjab’ heb’ yib’an
echelej tw’, kax chi higb’en heb’ yilon aj b’ab’el maqan
mulnajb’al ayayoq. Yin kannugb’al. Chi k’al lajwi
heyilon aj junel kayelog, kax chi hejatnen tzet chisq’anle;j
tx’an.

SMULNAJB’ALIL:

Ayay hoyeb’ magan mulnajb’al yin jun maqgan kuyuj
ti’:
Sb’ab’el: Mulnajb’al yib’an junahil, yib’an ikanejal.
Yowalil tol chi ok q’'umb’leb’al yib’an juntzan q’anleb’al
ti’ kax chi tz’ib’lay tzet chi q’anlejom.

Skab’: Mulnajb’al stayneb’al masanil unin. Nupayil nani’.
Yox: Mulnajb’al yib’an scheqteb’al heb’ xala ix sxol
konb’ laq, stayneb’al heb’ xala ix, Ay k’apax mulnjab’al
yib’an skuyb’anil heb’ ix yilixh unin.

Skan: Yin jun maqan mulnajb’al ti’, tol yowalil hoq

SAYB'EJ ILAL:
Yin jun maqan kuyuj ti’, haton yin hoq
hihon hakwenta tatol lanan skan yuj
kuywom ayok hetoq ma k’amaq. Yet
tx’ijanil wal hogq hihon hakwenta yin
heb’, chi sje hag’anon jun sayb’ej ilal
chi alay ay yin tx’an stxolil kuyuj ti’.
. Aq’ yilaj heb’ jun ik’ti ayay yin jun
b’ab’el tugan yet skab’ maqan kuyuj
chi yiq “Ayleb’al yalji unin”. Al b’ay
heb’ tol tz’inanii yilon aj heb’ tx’an.
Chi lajwi tu kax chi stz’ib’on ay heb’
spaqtzeb’al juntzan q’anleb’al ii”:

. ¢Tzet sb’i naq achej winaq tolto
hoq jay yuninal?

.. {Tzet yok lcham Matin yetoq naq
Mekel?

... {Tzet wal yet b’ab’el ayleb’al chi
watx’ji yuj junoq mojan  anima yet
toxa hoq jay junoq yuninal?

... (Tzet yuj xan yowalil tol chi ok
Xaq an yuj junoq mojan anima yet
toxa hoq jay junoq yuninal?







YOJTAQB’ALIL:

STXOLILAL TZET HOQ YUN SKUYLAY
Q’INLAQ YUL KONOB’ Q’ANJOB’AL

* Hoq q’anjab’ heb’ smasanil yib’an juntzan q’in ti’. ** Hoq uj yaq’on b’inaj heb’ tzetaq q’inal chi ek’toq koxol.
*++ Hoq uj stz’ib’on heb’ b’ihej yin swatx’ilal yul q’anjob’al.

SMONTAB’ALIL:

Magqanto tx’an.

Yowalil tol chi hamonte ok icham
anima yin juntzan kokuyuj ti’. Puch
watx’ chi yun hachachon heb’.

Chi lajwi heyaq’on kawil hek’ul kax
chi hach q’anjab’ janik’oq tzet ayay
yul tx’an.

Q’anlej b’ay heb’ tzet q’inal tolto max
ek’ xol konob’. Q’anlej

b’ay heb’ tzet max yun yek’i, ta
masank’ulal max ek’i ma k’amagq.
Chi k’al lajwi tu’ kax chi hach toj yin
SJAQCHAJB’ AHIL.

SJAQCHAJB’AL:

Ileq aj yojtagb'alil swaq magan kuyuj ti'

Al b’ay heb’ kax chi sjaqon heb’ tx’an.

Yilb’anil echelej:

-Al b’ay heb’ kax chi smatz’en heb’ yechel ayayoq.
Yet lanan yilon heb’ echelej tu’, kax chi haq’anleni:
(Tzet yechel ayay chi yil heb’?

(Tzet chi sna heb’ yib’an?

-Kax chi hexq’anjab’ junoq b’eq yib’an

Illaj un yin tz’inanil:

-Al b’ay heb’ kax chi yilon heb’ tx’an junjunal yin
tz’inanil.

-Taynej yilon heb’, tol chi hakol junoq heb' k’am wal
chi ok sat yin junoq q’ane;j.

Illaj un yin tz’inanil:

-Chi lajwi tu’ kax chi ok iloj un yin kannuq’al. Ta
max lajwi yilon aj heb’ tx’an yin tz’inanil.

-Ilaj tx’an junel hachti sataq heb’ kax k’ujank’ulal chi
yal heb’ yet hintaq hachti’.

-Chi lajwi kax chi heyilon aj hemasanil

-Aq’ yilal heb’ stx’oqli yin kawan oxwantagq.
-Kawan oxwanoq chi yilaj tx’an sataq yetb’i.
SMULNAJB’ALIL:

Chi k’al lajwi yillay aj tx’an smasanil, kax chi
hewatx’nen juntzan mulnajb’al ayayoq.

-Aq’ tz’ib’ej heb’ yul yun kab’ oxeb’oq nab’alej yib’an

SAYB'EJ ILAL:

-Yet hoq hihon hakwenta tatol lanan
skan kuyyj ti yuj jun jun icham anima
chi kuywi tu’.

Chi sje hahon ik sayb’ej ilal kaqti’:
-Ila’ tatol masanil heb’ chi q’anjab’i.
-Ha’ tatol chi yaq’ b’inaj heb’ tzet
q’inal chi uji.

-Say hil yul yun heb’ tatol watx’ max
yun stz’ib’on heb’ tzet max allay b’ay.













YOJTAQB’ALIL:

STXOLILAL TZET HOQ YUN SKUYLAY
JALOJ NETEJ YETOQ CH’ECH.

* Hoq uj stxolon ay heb’ tzet chi yun yok an ch'ech yin netejal. *¢ Hoq uj tz’ibon ay heb’ tzet netejal chi sje skawxi yetoq
an ch’ech. *e» Hoq uj skuylay jatax netej yetoq an chech. sse* Hoq uj stz’ib’aon heb’ juntzan q’anej chi yal tzet yej junoq b’ihej yul

d’anjob’al.

SMONTAB’ALIL:

-Manto jaqay tx’an.

-Tx’ox b’ay heb’ junoq pa, ma junoq
txim.

-Kax chi heq’anleni tzet yetal ayok yin
yipoq.

-Q’anlej b’ay heb’ tzet junoq xa netej
chi kawxi yetoq an ch’ech.

-Chex q’anjab’ junoq b’eq yib’an.
-Chi lajwi kax chi hejaqon tx’an.

SJAQCHAJB’AL:

Yilb’anil echelej:

-Ta ay junoq txim ib’il huj kax chi hatx’oxon b’ay
heb’ kax chex q’anjab’ yib’an.

Illaj un yin kannuq’al:

-Chi lajwi heq’anjab’i kax chilon aj sataq heb’
skuyb’anil jun tuqan kuyuyj ti’.

-Ay junxa echelej ayay snan kuyuj, chach ok wanajoq
kax chalon b’ay heb’ tol chi yil heb’ jun echelej tu’.
-Chi lajwi tu’ kax k’apax chi yilon heb’ tx’an yin
kannuq’al yin jun jun mochanil ma yin jun junal.
SMULNAJB’ALIL:

-Ayay jun maqan k’apax smulnajil jun tugan kuyuj
ti’.

-Junjunal chi yun heyaq’oni.

-Q’anlej b’ay heb’ tatol ay junoq yojtaq jatnej netej
yetoq tx’uxub’.

-Puch mi wantx’ ta chi hesay junoq maktxel chi
hexkuyoni kax chi ok kuyoj tx’uyub’.

-Yowalil chi heyaq’otanej b’isb’al yul q’anjob’al.

SAYB'EJ ILAL:

- Aq’ tz’ibej ay heb’ txolilal tzet chi
yun yok an ch'ech yin netejal.
-Yahoq hab’ ay heb’ tzet netejal chi uj
skawxi yetoq ch’ech.

-Tz’ib'oq hab’ ay heb’ juntzan b’isb’al
yul yun.

-Aq’ stz’ib’ej heb’ tzet yej juntzan
netej: saq ab’, q’an ab’.

Say hil yun jun jun heb’, ta watx' chi
yun stz'ib'li heb' ma ayto palta
janik'ogxa.
















YOJTAQB’ALIL:

STXOLILAL TZET HOQ YUN SKUYLAY
TZET SAQACHIL CHI JAQ’OTANE]

* Hoq vj yaq’on b’inaj heb’ tzetaq saqach chi aq’otanejom konob’ q’anjob’al. *» Hoq uj sq’anjab’ heb’ yib’an tzet chi yun
yaq’aly jun jun saqach. **» Hoq uj stz’aq tzen heb’ iloj un yetoq tz’ib’oj un.

SMONTEB’ALIL:

-Manto jaqay tx’an.

-Tx’ox junoq pitz ma junoq xa
saqchonb’al (etneb'al) b’ay heb’.
-Yet chi heyiloni kax chi hex q’anjab’
yib’an.

-Chi hamonte, ok heb’ yin tzetaq hoq
yal jun tugan kuyuj ti’.

-Chi lajwi tu’ kax chi sjagon heb’
tx’an.

SJIAQCHAJB’ALIL:

Ileq aj yojtagb'alil sb'alon maqan kuyuj ti'.

Jaganxa tx’an kax chi ok...

Yilb’anil echelej:

-Al b’ay heb’ kax chi yilon heb’ yechel.

-Chi lajwi kax chi hag’anlen tzet chi yil heb’.
-Q’anjab’aneq tzet xhi heb’.

Illaj un yin tz’inanil:

-Ha jun skuy b’anil tol kawan anima chi q’an jab’i. Kay
tu chi yun yilon aj heb’ tx’an yin tz’inanil.

-Ila’ ta watx’ chi yutej heb’.

1llaj un yin kannug’al:

-Chi lajwi yilon aj heb’ tx’an, kax chilon aj hachti sataq
heb’ junelog.

-Ha nani’ kax chi yilon aj heb’ smasanil hetoq juneloq.
-Chi lajwi tu’kax chi yilon aj heb’ yin mochanil, kawan
chi yunej.

-Al b’ay jun kawanoq kax chi yilon aj heb’ tx’an stx’ogli.
SMULNAJB’ALIL:

-Ayay kab’ magan smulnajb’alil.

-Jun janal chi hextoj yin.

-Aq’ tz’ib’ej heb’ masanil tzet chi q’anlay stz’ib’ej.
Aq' skuy heb' tzet stayneb'alil b'aq' satej yojtaq heb'.
-Chi sje sjatnen heb’ junoq ma kab’ oxeb’oq saqach
ayay yul tx’an.

SAYB'E]J ILAL:

-Q’anlej b'ay jun jun tzet saqachil max
kan sb’i yuj. Ta yojtaq chi swatx’nej
junoq, kax chi swatx’nen sataq yetb’i.
-Aq’ tz’ib’ej ay jun jun heb’ tzet chi
yun yok sagach yetoq junoq
saqchonb’al.

-Say hila’ tatol chi uj stz’ib’on heb’
b’isb’al.

I -







YOJTAQB’ALIL:

STXOLILAL TZET HOQ YUN SKUYLAY
YIK’TI CHAM TULUN YIB’AN JICHMAM

* Hoq uj yalon heb’ tzet max yun yel yich jun konob’ chi yiq maya. e» Hoq uj stxolon heb’ tzet konob’lagil max el yin
sq’ojal jichmam. es= Hoq uj stxolon ay heb’ ta ay junoq txoj yechel b’ay max ek’ jichmam.

SMONTEB’ALIL:

Yet manto jaqan tx’an.

-Monte ok heb’ yin kokuyuj ti’.

-Al skawil sk’ul heb’ yin tzalujk’ulal.
-Al b’ay yin jun maqan kuyuj ti’ tol
yib’an jichmam maya hoq yaq’otanej.
-Chi lajwi ti xin kax chi sjaqon heb’
tx’an.

SJAQCHAJB’ALIL:

Ileq aj yojtagb'alil slajun maqan kuyuj ti'.

Jaq’an xa tx’an kax chi ok:

Yilb’anil echelej:

-Okoq hab’ t’anan heb’ junoq b’eqan yin yechel. Chi
yalon heb’ tzet chi yila’.

Illaj un yin tz’inanil:

-Aq’ q’ayel heb’ tol yin tz’inanil chi ok iloj un.
-Al b’ay heb’ tol k’am chi yaq’ b’il heb’ xaq sti’.
Iliaj un yin kannuq’al:

-Ilaj tx’an hachti yin kannuq’al sataq heb’ juneloq.
-Aq’ yilaj heb’ tx’an yin smasanil.

-Yin jun jun mochanil, yin jun jun k’itanil.
SMULNAJB’ALIL:

-Oxeb’nej maqan smulnajilal ayayoq. Txolil chi yun
yaq’on heb’.

-K’ujank’ulal yaq’lay jun jun.

-Yowalil tol chi q’anjab’ heb’ kuywon tu yib’an.
-Ta ayto janik’oq xa ik’ti yojtaq heb’ kax chi hex
q’anjab’ yib’an.

-Tol yowalil chaq' tz'ib'lej heb'.

SAYB'EJ ILAL:

-Q’anlej b’ay heb’ tzet max yun yel
yich kokonob’ maya.

-Aq’ yal heb’ tzetaq sb’i jun jun
k’exanil yinatil maya max spojel sb’a.
-Aq’ yaq’ b’inai heb’ tzet sb’i txojlaq
yechel b’ay max ek’ heb’ jichmam.
-Aq’ spaqtzenej heb’ junizan q’anjob’al
ayay yin yox maqan mulnajb’alil.







YOJTAQB’ALIL:

STXOLILAL TZET HOQ YUN SKUYLAY
“TZET B’EY B’AL AYTO KAN AYON”

* Hoq uj txolon ay heb’ juntzan b’eyb’alil chi yaq’otanej konob’ q’anjob’al. *¢ Hoq uj tz’ib’en nab’alej yib’an jun jun
b’eyb’alil ay kan koxol. **¢ Hoq uj yaq’etanen heb’ tz’ib’on b’isb’al.

SMONTEB’ALIL:

-Maganto tx’an.

-Q’anlej b’ay heb’ tzet max yun yalji
aj kog’anjob’al, ma jun b’isb’al ab’il
chi yiq awnub’.

-Chi sje k’apax yaq’on b’inaj heb’ tzet
juntzanoq xa b’eyb’a lil ayto koxol.
-Chi lajwi k’al yok q’anej yib’an kax
chi sjaqon heb’ tx’an.

SJAQCHAJB’ALIL:

Yilb’anil echelej:

-Yowalil tol chi ok t’anan heb’ yin echelej, kax chi
yalon heb’ tzet chi yila’.

-B’aloneb’ k’ex b’eyb’alil chi aq’lay b’inaj yin jun
tugan kuyuj ti’, yuj xan yamita sub’uj hekuyon jun
jun yin stxolilal.

-B’ab’el, chi heyilaj tzet chi yal yib’an koti’ q’anjob’al.
Chi lajwi heyilon aj tzet chi yala’ kax chi hexq’anjab’i.
-Skab’, chi k’al lajwi heq’anjab’ yib’an kax chi hextoj
yin jun xa b’eyb’al yet sb’isb’al q’inal , ma sb’isb’al
k’u, chi yig AWNUB?’, yetoq OXLAJUN WINAQ.Chi
lajwi chex q’anjab’ yib’an.

-Kay tu chi yun stoj yin masanil, chi to kal lajwi yin
JAYLAL.

SMULNAJB’ALIL:

-Oxeb’ magan smulnajb’alil ayayoq, yin stxolilal chi
hextoj yin.

-Aq’tz’ib’ej heb’ koq’anjob’al yetoq b’isb’al.

SAYB'EJ ILAL:

-Aq’ txolay heb’ sb’i juntzan b’eyb’al
chi jaq’otane;j.

-Aq’ tz’ib’ej heb’ junoq nab’alej yib’an
jun jun b’eyb’al.

-Yet chi lajwi yin kuyuj kax chi toj
heb’ sq’anlen b’ay junoq icham anima
tzet junoq xa b’eyb’alil ay kan ayon.
kax chi stz’ib’oni.

























YOJTAQB’ALIL:

STXOLILAL TZET HOQ YUN SKUYLAY
YALJIB'AL YIB’AN Q’INAL

* Hoq uj yalon jun jun tzet max yun yalji aj jun yib’an q’inal ti’. *» Hoq uj stz’ib’on heb’ tzet xhi junoq xa ik’ti’ yib’an
yaljib’al yib’an ginal. s+ Hoq uj stz’ib’on heb’ tzet chi yaq’ junan no’no’' b’ay anima.

SMONTEB’ALIL:

-Maganto tx’an yuj heb’.
-;Heyojtagmi tzet max yun yalji aj jun
yib’an q’inal ti’?

-Heb’ komam jichmam ay yik’ti heb’
yib’an jun q’anleb’al ti’.

-Haton hoq kuylay nani’ yin jun tugan
kuyuj chi yiq: YALJIB'AL YIB’AN
Q’INAL.

_Chi lajwitu’ kax chi sjaqon heb’ tx’an.

SJAQCHAJB’ALIL:

Ileq aj yojtagb'alil yoxlajun maqan kuyu;j.

Yilb’anil echelej:

-Q’anjab’aneq junoq b’ej tzet ayay yin echelej, yowalil
tol chi q’anjab’ jun jun kuywom.

Illaj un yin tz’inanil:

_Yowalil tol chi schahok heb’ skuyon tx’an stx’oqli
yin tz’inanil. Chi sje yilon aj heb’ tx’an kayeloq. Chi
lajwi tu’ kax chi kuy lay tx’an yin.

Illaj un yin kannuq’al:

-Illaj tx’an hachti yin kannuq’al sataq heb’. K’ogb’il
ch’apni hilon tx’an b’ay chi schahok mulnajb’alil.
-Chi lajwi kax chi yilon aj heb’ tx’an hetoq yin
smasanil, jun jun mochanil, ma yin jun jun.
SMULNAJB’ALIL:

-Chi lajwi yillay k’al aj tx’an ta ay junoq q’anleb’al
heb’ kax chi hexq’anjab’ yib’an.

-Ay k’apax oxeb’ maqan smulnajb’alil ayayoq ,
k’ujank’ulal chi hextoj yin jun jun

Yowalil wal hoq swatx’nej heb’ smulnajb’alil.

SAYB'EJ ILAL:

-q’anlej b’ay heb’ tzet max honskuy
juntzan ik’ ti ti’.

-Tol chi g’anjab’ heb’ smasanil.

-Aq’ tz’aqgtzenej heb’ jun yox maqan
smulnajb’alil ayay yul tx’an.

-Kax chihon hakwenta yin maktxel chi
uj yuj, maktxel manto kan yuj.

.

YOJTAQB’ALIL:

STXOLILAL TZET HOQ YUN SKUYLAY
YALJIB’AL SB’AB’EL WINAQ

* Hoq uj yalon heb’ tzetaq max yun yaq’otanejom yalji aj b’ab’el winaq. *¢ Hoq uj yalon heb’ tzet max ok yin heb’ anima
max alji aj haxka hon ti nani’. *e» Hoq uj sq’anlen heb’ tzet junoq xa ik’ti yib’an yaljib’al b’ab’el winaq ayay xol icham taq winag.

SMONTEB’ALIL:

-Magqganto tx’an k'al yuj heb'.

-Chi lajwi haq’on swatx’il sk’ul heb’
kax chi halon tol jun jun konob’laq ay
k’al yik’tilaq tzet max yun yalji aj
anima sat yib’an q’inal. Kay k’apax tu
jet. Heb’ jicmam max yalkan heb’ tzet
max yun jalji ajoq.

-Haton yib’an juntzan ik’ti ti hoq ok
kuyuj ti nani’.

-Aq’ sjaq heb’ tx’an xin..

SJAQCHAJB’ALIL:

Yilb’anil echelj:

Q’anlej b’ay heb’ tzet chi elapnoq yul snab’al heb’
yin jun echelej ti’. Chi lajwi kax chi ok.

Illaj un yin tz’inanil:

-Yilogab’ aj heb’ txan yin tz’inanil.

-Al b’ay heb’ tol chi kam yilon k’apax jun jun echele;j
ayayoq.

Illaj un yin kannug’al:

-Ilaj jun ik’ti ti hachti sataq heb’.

-Aq’ yilaj heb’ tx’an yin smasanil, yin jun jun
mochanil, yin jun junal.

-Puch watx’mi tatol chex q’anjab’ yib’an jun jun b’eq
tzet max yun yalji aj anima ayek’ ti nani’.
SMULNAJB’ALIL:

-Kab’ nej magan smulnajb’alil ayayoq.

-K’ujan k’ulal chigb’ej heb’ yin.

-Aq’ sq’an heb’ ch’en k’ub’em q’anej yet hoq
qa’najab’ heb' yetoq junoq icham anima.

SAYB'EJ ILAL:

-Aq’ tz’ib’ej ay heb’ lajuneb’oq
nab’alej yib’an yal jib’al sb’ab’el
winag.

-Aq’ sq’anlej heb’ b’ay junoq icham
winaq tzet yojtaq yib’an jun yaljib'al
b’ab’el winaq. Kax chi sk’ub’en yul
ch’en k’ub’em q’anej xol yetb’i.

STXOLILAL TZET HOQ YUN SKUYLAY JUN TUQAN KUYUJ CHI YIQ:
TXOLILE]J YETOQ B’ISB’AL YUL Q’ANJOB’AL

YOJTAQB’ALIL:
* Hoq uj sq’anon heb’ b’isb’al chi yal txolilal. e Hoq uj stz’ib’lay b’isb’al yin watx’il yet aq’lay junan tzetal.

SMONTEB’ALIL: SJAQCHAJB’ALIL: SAYB'E]J ILAL:

-Q’anlej b’ay heb’ maktxel max jay | Yilb’anil echelej: -Aq’ stz’aqtzenej heb’ jun mulnajil
sb’ab’el, skab’ ma yox... -Ileq yechel yayoq, kax chex q’anjab’ yib’an. ayay snan, aq’ apnoq heb’ yin slajun
-Al b’ay heb’ tol yin jun b’isb’alej | Kuyb’anil yin kannuq’al: mulnajil.

txolilal hoq ok kuyuj ti nani’. -Ilaj tx’an yin kannuq’al kax chi skuyon heb’ tzet sb’i | -Chi sje hanahon junoq xa sayb’ej ilal
-Kax chi haq’on sjaq heb’ tx’an. juntzan b’isb’al tu ayayoq. yin jun kuyuj yib'an txolil b'isb'al ti'.

-Al b’ay heb’ tzet chi ok juntzan b'isb’alej ti’.

-Aq’ yil k’apax aj heb’ skuyb’anil yet jun tuqan kuyuyj
ti’.
SMULNAJB’ALIL:

-Ay jun mulnajil ayay snan kuyuj ti’. Haton jun chi
schahok yin: “sb’ab’el mulnajil, skab’ mulnajil”. Ha
nani’ kax chi yaq’on tz’aqtzen heb’ chi apni yin slajun.
-Juntzan xa mulnajb’alil ayayoq tol yowalil chi toj
heb’ yin stxolilal. Chi lajwi jun, kax chi toj heb’ xin
jun xa.

